ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2021 ԹՎԱԿԱՆԻ ՀՈՒՆՎԱՐԻ 14–Ի N 48-Լ ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ՎԵՐԱԲԵՐՅԱԼ
	Իրավական ակտի հիմնավորումը

	Կարգավորման ենթակա խնդրի սահմանումը և առկա իրավիճակը

	Հայաստանի Հանրապետության էներգետիկայի բնագավառի զարգացման ռազմավարական ծրագրի (մինչև 2040 թվականը) իրագործումն ապահովող ծրագիր-ժամանակացույցով նախատեսված արևային էներգետիկայի ոլորտին վերաբերող մի քանի միջոցառումներում նշված չափաքանակները և ցուցանիշները փոխվել են պայմանավորված ոլորտի զարգացումներով (մասնավորպես` արևային ինքնավար կայանների նախատեսվածից շատ աճը, մինչև 5 ՄՎտ դրվածքային հզորությամբ արևային կայանների՝ համապատասխան տեխնիկական լուծումներ կիրառելով՝ նախատեսվածից շատ էլեկտրաէներգիայի արտադրությունն ու մատակարարումը, դրանցով պայմանավորված՝ էներգետիկ համակարգի թողունակության ու հուսալիության, ռեժիների կարգավորման անհրաժեշտությունը), իսկ էներգետիկ ենթակառուցվածքներին վերաբերող միջոցառումների մի մասի իրականացման ժամկետները տարբեր հանգամանքներով (COVID-19-ի հետևանքներ և այլն) պայմանավորված կիրականացվեն կամ կավարտվեն ավելի ուշ ժամկետում: 

Հաշվի առնելով վերոնշյալը՝ անհրաժեշտություն է առաջացել վերանայել և թարմացնել Հայաստանի Հանրապետության էներգետիկայի բնագավառի զարգացման ռազմավարական ծրագիրը (մինչև 2040 թվականը) և դրա իրագործումն ապահովող ծրագիր-ժամանակացույցը՝ համապատասխանեցնելով այն ներկա իրավիճակին և զարգացման հեռանկարներին: Այսպես, առաջարկվում է՝ 
1. Հավելված 1-ի՝
1) «III. ԷԼԵԿՏՐԱԷՆԵՐԳԻԱ ԱՐՏԱԴՐՈՂ ՀԶՈՐՈՒԹՅՈՒՆՆԵՐԻ ԶԱՐԳԱՑՈՒՄ» բաժնի՝ 

ա. 4-րդ պարբերության «Առաջիկայում կիրականացվեն ևս 7 արևային ֆոտովոլտային կայանների կառուցման նոր մրցույթներ՝ շուրջ 520 ՄՎտ ընդհանուր դրվածքային հզորությամբ, որոնցից երկուսի հզորությունը կկազմի 200 ՄՎտ՝ յուրաքանչյուրը» նախադասությունում «7» թիվը փոխարինել «6» թվով, «520» թիվը փոխարինել «320» թվով, իսկ «, որոնցից երկուսի հզորությունը կկազմի 200 ՄՎտ՝ յուրաքանչյուրը» բառերը հանել: Փոփոխությունը պայմանավորված է Այգ-2 200 ՄՎտ հզորությամբ արևային կայանի կառուցման ծրագիրը ռազմավարական ծրագրի իրագործումն ապահովող ծրագիր-ժամանակացույցի միջոցառումների ցանկից հանելու հետ (տես հավելված 2-ի 1) կետի բ. ենթակետը): 
2) «X. ԷՆԵՐԳԱԽՆԱՅՈՂՈՒԹՅՈՒՆ» բաժնի՝ 

ա. 5-րդ պարբերության «Արդեն իսկ մեկնարկել են էներգախնայողության և վերականգնվող էներգետիկայի 2021-2030 թվականների ազգային ծրագրի մշակման աշխատանքները՝ պայմանավորելով այն տնտեսական և էներգետիկ անվտանգության, էներգետիկ համակարգի հուսալիության աստիճանի բարձրացման, տնտեսական և էներգետիկ անկախության ամրապնդման, Էներգախնայողությունը և վերականգնվող էներգետիկայի զարգացումը խթանող նոր արտադրությունների ստեղծման և ծառայությունների կազմակերպման, ինչպես նաև շրջակա միջավայրի, մարդու առողջության վրա տեխնածին ազդեցության նվազեցմանն առնչվող հանգամանքներով:» նախադասությունում «2021-2030» թվերը փոխարինել «2022-2030» թվերով: 
3) «XII. ԳԻՏԵԼԻՔԱՀԵՆՔ ԷՆԵՐԳԵՏԻԿԱ» բաժնի 6-րդ պարբերության 2-րդ նախադասությունը՝ «Այս համատեքստում, կլիմայի փոփոխության, էներգետիկայի և էներգախնայողության ծրագրերի իրականացման ադյունավետության բարձրացման, ինչպես նաև կառավարման ծախսերի նվազեցման նպատակով նախատեսվում է ձևավորել կլիմայի փոփոխության, էներգետիկայի և էներգախնայողության ծրագրերի իրականացման միասնական կառույց» հանել։ 

Հավելված 1-ում առանձին միջոցառումների և ժամկետների փոփոխության մասին հիմնավորումները տրված են ստորև՝ Հավելված 2-ի համապատասխան բաժիններում:

2. Հավելված 2-ի՝
1) «1. Էլեկտրաէներգիա արտադրող հզորությունների զարգացում» բաժնի՝
ա. «1.8 Այգ-1 200 ՄՎտ դրվածքային հզորության արևային ֆոտովոլտային էլեկտրակայանի կառուցում» միջոցառման «Վերջնաժամկետ» սյունակում «2023» թիվը փոխարինել «2024» թվով:

Միջոցառման ժամկետը համապատասխանեցվել է ՀՀ կառավարության 19.11.2021թ-ի N 1902-Լ որոշմամբ հաստատված ՀՀ կառավարության 2021-2026 թվականների գործունեության միջոցառումների ծրագրով հաստատված 32.3 կետի ժամկետին:

բ. «1.9 Այգ-2 200 ՄՎտ դրվածքային հզորության արևային ֆոտովոլտային էլեկտրակայանի կառուցում» միջոցառումն ուժը կորցրած ճանաչել:
Ռազմավարական ծրագրով նախատեսված է Այգ-1 200 ՄՎտ հզորությամբ արևային կայանի կառուցման ծրագրից հետո կառուցել նույն հզորությամբ ևս 1 կայան՝ Այգ-2։ Հաշվի առնելով արևային ինքնավար կայանների աճի նախատեսվածից առաջանցիկ տեմպերը (տես հաջորդ կետը), որոնք նաև ապահովում են ավելի մեծ թվով շահառուների ներգրավվածություն, 1.9 միջոցառման իրականացումը առաջարկում ենք հանել՝ նախատեսված հզորությունն ավելացնելով ինքնավար կայանների հզորությանը:
գ. «1.10 Արևային փոքր (մինչև 5 ՄՎտ հզորությամբ) կայանների կառուցում 315 ՄՎտ ընդհանուր դրվածքային հզորությամբ, որից 15 ՄՎտ հզորությունը համայնքային արևային կայանների կառուցման նպատակով» միջոցառման «315» թիվը փոխարինել «325» թվով։

Առաջարկվող փոփոխության նպատակը 2030թ․ արևային կայանների 1000 ՄՎտ գումարային հզորության ապահովումն է։  

դ. «1.11 Ինքնավար արևային կայանների կառուցում՝ ընդհանուր դրվածքային հզորությունը 40ՄՎտ-ից հասցնելով 100 ՄՎտ» միջոցառման «100» թիվը փոխարինել «300» թվով, «Վերջնաժամկետ» սյունակում «2023» թիվը փոխարինել «2024» թվով:
Ինքնավար կայանների կառուցման համար նախատեսված է 2023թ.–ին 100 ՄՎտ, սակայն դրանց քանակը շեշտակի աճ է գրանցել և 2021թ. նոյեմբերի 1-ի դրությամբ արդեն իսկ կազմում է 120 ՄՎտ: Այս տենդենցը շարունակվելու է, ուստի առաջարկվում է այդ կայանների հզորությունը մեծացնել մինչև 300 ՄՎտ՝ վերջանաժամկետը տեղափոխելով 2024թ․ դեկտեմբեր:

2) «2.Բարձրավոլտ էլեկտրահաղորդման ցանցի զարգացում» բաժնի.
ա. «2.2 «Վանաձոր-1» 110 կՎ լարման ենթակայանի վերակառուցում» միջոցառման «Վերջնաժամկետ» սյունակում «2021թ. դեկտեմբեր» թիվը և բառը փոխարինել «2021-2022 թվականներ» թվերով և բառով:

 «Վանաձոր-1» 110 կՎ լարման ենթակայանի վերակառուցման ծրագրի շրջանակներում կապալառու Xian Electric Engineering Co. Ltd և իր ենթակապալառու «Ախուրյանի կոոպշին» ՍՊ ընկերության միջև առկա էին ֆինանսական խնդիրներ, որոնց պատճառով ենթակայանում շինարարական աշխատանքներ չեն իրականացվել: Խնդիրները լուծվել են 2021թ. սեպտեմբերին, որից հետո տեղանքում վերսկսվել են շինարարական աշխատանքները: Պայմանավորված ենթակայանում իրականացվող աշխատանքների դանդաղ տեմպերով «Վանաձոր-1» 110 կՎ լարման ենթակայանի վերակառուցման աշխատանքները կավարտվեն 2022թ. հուլիս ամսին:

բ. «2.4 «Ագարակ-2» 220 կՎ լարման փոխանջատիչ կետի վերակառուցում» միջոցառման Վերջնաժամկետ» սյունակում «2021թ. դեկտեմբեր» թիվը և բառը փոխարինել «2021-2023 թվականներ» թվերով և բառով: «Միջոցառման արժեքը և ֆինանսավորման աղբյուրը» սյունակում «24.02 մլն SDR, ԱԶԲ վարկային համաձայնագրի շրջանակներում» բառերը փոխարինել «Շուրջ 468 մլն դրամ, ԲԷՑ-ի սեփական միջոցների հաշվին» բառերով:
գ. «2.5 «Շինուհայր» 220 կՎ լարման ենթակայանի վերակառուցում» միջոցառման Վերջնաժամկետ» սյունակում «2022» թիվը փոխարինել «2023» թվով: «Միջոցառման արժեքը և ֆինանսավորման աղբյուրը» սյունակում «24.02 մլն SDR, ԱԶԲ վարկային համաձայնագրի շրջանակներում» բառերը փոխարինել «Շուրջ 2,066 մլն դրամ, ԲԷՑ-ի սեփական միջոցների հաշվին» բառերով:
Կարևորելով 220 կՎ «Շինուհայր» և «Ագարակ-2» ենթակայանների ռազմավարական նշանակությամբ պայմանավորված վերակառուցման աշխատանքների ավարտման հրատապությունը 2020թ. հուլիսի 17-ին «ԲԷՑ» ՓԲԸ-ի կառավարման խորհուրդը, հաշվի առնելով Ասիական զարգացման բանկի առաջարկությունը, այլ ֆինանսավորման աղբյուրների կիրառմամբ 220 կՎ «Ագարակ-2» և «Շինուհայր» ենթակայանների վերակառուցման աշխատանքների ավարտման վերաբերյալ, որոշել է 220 կՎ 
«Ագարակ-2» և «Շինուհայր» ենթակայանների վերակառուցումը շարունակելու և լիավարտ հիմունքներով ավարտին հասցնելու աշխատանքներն իրականացնել Ընկերության սեփական միջոցներով՝ կապալառուի ընտրությունն իրականացնելով ՀՀ օրենսդրությամբ սահմանված մրցութային կարգով՝ 2 փուլով.
վերակառուցման նախագծերի ճշգրտման և նախահաշվային փաստաթղթերի կազմման նպատակով խորհրդատվական ծառայությունների գնում,

Կապալառուի ընտրություն:

«Ագարակ-2» և «Շինուհայր» ենթակայանների վերակառուցման նպատակով հայտարարվել է ենթակայանների վերակառուցման նախագծերի ճշգրտման և նախահաշվային փաստաթղթերի կազմման նպատակով խորհրդատվական ծառայությունների գնման մրցույթ: Հաղթող ընկերության կողմից ներկայացված ենթակայանների վերակառուցման նախագծերը և նախահաշվային փաստաթղթերը ուղարկվել են փորձաքննության: «ԲԷՑ» ՓԲԸ-ն ներկայացված փաստաթղթերի վերաբերյալ ստացել է դրական եզրակացություն: Նախատեսվում է ներկայացված փաստաթղթերի հիման վրա հայտարարել կապալառուների ընտրության մրցույթ: Ենթակայաններում աշխատանքները կմեկնարկեն 2022թ. գարնանը: Նշված ժամկետում աշխատանքների վերամեկնարկի դեպքում «Ագարակ-2» ենթակայանում վերակառուցման աշխատանքները կավարտվեն 2023թ. ապրիլին, իսկ  «Շինուհայր» ենթակայանում՝ 2023թ. դեկտեմբերին:
դ. «2.15 Իրան-Հայաստան 400 կՎ լարման երկշղթա էլեկտրահաղորդման օդային գծի և 400 կՎ լարման «Նորավան» ենթակայանի կառուցման ծրագրի իրականացում» միջոցառման «Վերջնաժամկետ» սյունակում «2021թ. դեկտեմբեր» թիվը և բառը փոխարինել «2021-2023 թվականներ» թվերով և բառով:
Ծրագրի առաջընթացի վրա խիստ բացասաբար են ազդում «Սանիր» ընկերությունում առկա ֆինանսական խնդիրները: 2021թ. մայիսի 8-ի N 1400/1203/162066 գրությամբ «Սանիր» ընկերությունը տեղեկացրել է, որ ֆինանսական խնդիրները հիմնականում առաջացել են Իրաքում իրականացվող այլ ծրագրերով՝ Իրանի զարգացման արտահնման բանկի /ԻԱԶԲ/ նկատմամբ «Սանիր» ընկերության ունեցած պարտքի պատճառով, ԻԱԶԲ-ի կողմից Ծրագրի շրջանակներում հաստատված հաշիվ-ապրանքագրերից կատարված նվազեցումների հետևանքով: Հարկ է նշել, որ Ծրագրի շրջանակներում ներկայացված բոլոր հաշիվ-ապրանքագրերի վճարումները «ԲԷՑ» ՓԲԸ-ի կողմից իրականացվում են հնարավոր նվազագույն ժամկետներում: Ավելին, Ծրագրի դրամական հոսքերն ակտիվացնելու նպատակով «ԲԷՑ» ՓԲԸ-ի հանդես է եկել հաշիվ-ապրանքագրերի վճարման ընթացակարգերը պարզեցնելու և դրանք էլեկտրոնային եղանակով իրականացնելու նախաձեռնությամբ: Դրա վերաբերյալ «Սանիր» ընկերությունը հայտնել է, որ հարցը կքննարկի ԻԱԶԲ-ի հետ և կներկայացնի առաջարկություններ, սակայն արդյունքների վերաբերյալ դեռևս տեղեկատվություն չի տրամադրվել: 
Ըստ «ԲԷՑ» ՓԲԸ-ի կանխատեսումների՝ 2022թ.-ի ընթացքում հնարավոր է ամբողջությամբ ավարտել օդային գծի բոլոր հիմքերի բետոնացման և հենարանների մոնտաժման աշխատանքները (բետոնացման ենթակա է շուրջ 80 հենարան, մոնտաժման ենթակա՝ 230 հենարան): Նման կանխատեսման համար հիմք են հանդիսանում 2020-2021թթ ընթացքում իրականացված աշխատանքների ծավալները, ինչպես նաև այն հանգամանքը, որ 2021թ. ընթացքում ավարտվել են ծրագծի առավել բարդ ռելիեֆով և անտառային հատվածներում մոտեցման ճանապարհների կառուցումը: Հաշվի առնելով, որ «Նորավան» ենթակայանի բարձր լարման սարքավորումներն ամբողջությամբ ներմուծվել են և դրանց հիմնական մասն արդեն տեղադրվել է, ինչպես նաև ընթացքում է պաշտպանության և ավտոմատիկայի սարքավորումների ներմուծումը, ապա հնարավոր է համարվում 2022թ-ին ամբողջությամբ ավարտել ենթակայանի շինարարությունը և սարքավորումների տեղադրումը: Իրատեսական է համարվում նաև 2022-2023թթ ընթացքում ամբողջությամբ հաղորդալարերի մոնտաժման և լարաձգման աշխատանքների իրականացնումը: Ընդհանուր առմամբ, Իրան-Հայաստան 400 կՎ լարման էլեկտրահաղորդման օդային գծի և «Նորավան» ենթակայանի կառուցման ծրագրի իրականացման աշխատանքները կավարտվեն 2023 թվականի դեկտեմբերին:
Միևնույն ժամանակ, միջոցառման ժամկետը համապատասխանեցվել է ՀՀ կառավարության 19.11.2021թ-ի N 1902-Լ որոշմամբ հաստատված ՀՀ կառավարության 2021-2026 թվականների գործունեության միջոցառումների ծրագրով հաստատված 30 կետի ժամկետին:
3) «4. Էլեկտրաէներգետիկական շուկա», 6. Ջերմամատակարարում» և 7. Գազամատակարարում» բաժինների՝

ա. «4.6 Էլեկտրաէներգետիկայի մասին ՀՀ նոր օրենքի մշակում», «6.2 Ջերմամատակարարման մասին ՀՀ նոր օրենքի մշակում» և «7.1 Գազամատակարարման մասին ժամանակակից սկզբունքների վրա հիմնված նոր օրենքի մշակում» միջոցառումների  «Վերջնաժամկետ» սյունակում «2022» թիվը փոխարինել «2023» թվով:

Նոր ճյուղային օրենքների մշակման վերջնաժամկետն առաջարկվում է 2022թ․ դեկտեմբերից տեղափոխել 2023թ․ դեկտեմբեր՝ հաշվի առնելով այս պահին դրանց մշակման ուղղությամբ իրականացված աշխատանքների ծավալը։ 

4) «8. Էներգախնայողություն» բաժնի՝
ա. «8.2 էներգախնայողության և վերականգնվող էներգետիկայի 2021-2030 թվականների ազգային ծրագրի մշակում» միջոցառման «Գործողություն» և «Ակնկալվող անմիջական արդյունք» սյունակներում «2021-2030» թվերը փոխարինել «2022-2030» թվերով, «Վերջնաժամկետ» սյունակում «2021թ. հունիս» բառերը փոխարինել «2021թ. դեկտեմբեր» բառերով:

Կառավարության 18.11.2021թ. №1902-Լ որոշման համաձայն միջոցառման կատարման ժամկետ սահմանված է 2021թ. դեկտեմբերը: Մշակվել և ՏԿԵՆ 13.12.2021թ. 
№ԳՍ/22.1/32361-2021 գրությամբ կառավարության քննարկմանն է ներկայացվել ««Վերականգնվող էներգետիկայի և էներգախնայողության 2022-2030 թվականների ազգային ծրագրին», «Վերականգնվող էներգետիկայի և էներգախնայողության 2022-2030 թվականների ազգային ծրագրի» առաջին փուլի (2022-2024 թվականներ) իրագործումն ապահովող ծրագիր-ժամանակացույցին հավանություն տալու մասին» Հայաստանի Հանրապետության կառավարության որոշման նախագիծը: Քանի որ ազգային ծրագրի իրագործումն ապահովող միջոցառումների կատարման ժամկետները նախատեսվում է մեկնարկել 2022 թվականից, դրանով պայմանավորված նախագիծն անվանվում է  Վերականգնվող էներգետիկայի և էներգախնայողության 2022-2030 թվականների ազգային ծրագիր:
Միջոցառման ժամկետը համապատասխանեցվել է ՀՀ կառավարության 19.11.2021թ-ի N 1902-Լ որոշմամբ հաստատված ՀՀ կառավարության 2021-2026 թվականների գործունեության միջոցառումների ծրագրով հաստատված 34 կետի ժամկետին:
5) «10. Գիտելիքահենք էներգետիկա» բաժնի՝.

ա. «10.4 Կլիմայի փոփոխության, էներգետիկայի և էներգախնայողության ծրագրերի իրականացման միասնական կառույցի ձևավորում» միջոցառումը ուժը կորցրած ճանաչել:
10․4 կետով նախատեսվում էր Կլիմայի փոփոխության, էներգետիկայի և էներգախնայողության ծրագրերի իրականացման միասնական կառույցի ձևավորում։ Մասնավորապես՝ դիտարկվում էր Էներգետիկայի գիտահետազոտական ինստիտուտ» ՓԲԸ-ի, Հայաստանի վերականգնվող էներգետիկայի և էներգախնայողության հիմնադրամի, ինչպես նաև Շրջակա միջավայրի նախարարության «Բնապահպանական ծրագրերի իրականացման գրասենյակ» ՊՀ-ի միացման ձևով վերակազմակերպումը։ 

Վերլուծելով նշված կազմակերպությունների գործառույթները, ինչպես նաև նրանց կողմից իրականացվող ծրագրերի և աշխատանքների բնույթը և ծավալը, արդյունքում պարզվել է, որ դրանց միավորումը չի բերի արդյունավետության բարձրացմանը, նկատի ունենալով, որ Հայաստանի վերականգնվող էներգետիկայի և էներգախնայողության հիմնադրամը իրականացնում է էներգետիկայի ոլորտի ծրագրեր, իսկ «Բնապահպանական ծրագրերի իրականացման գրասենյակ» ՊՀ-ն բնապահպանական և կլիմային վերաբերող ծրագրեր:
Ուստի, առաջարկվում է ուժը կորցրած ճանաչել 10.4 կետի միջոցառումը:
6) «11.Պետական ընկերությունների կառավարում» բաժնի՝.

ա. 11.1.2, 11.2.2, 11.3.2, 11.4.2, 11.5.2 ենթակետերի միջոցառումներում «Վերջնաժամկետ» սյունակում «2021թ. դեկտեմբեր» թիվը և բառը փոխարինել «2021-2022 թվականներ» թվերով և բառով:
Էներգահամակարգի պետական մասնակցությամբ ընկերությունների շահագործման և պահպանման ծախսերի ֆիքսման և առաջիկա 10 տարիների համար դրանց տարեկան վերանայման մոտեցումների հաստատման գործընթացը գտնվում է քննարկման փուլում  Հանրային ծառայությունները կարգավորող հանձնաժողովի (այուհետ՝ ՀԾԿՀ) հետ: Քննարկումների արդյունքում ընկերությունների շահագործման ծախսերը ֆիքսելու վերաբերյալ առկա են տարբեր մոտեցումներ, ինչի հետ կապված վերջնական որոշումներ դեռևս չեն ընդունվել: Բացի այդ, ՀԾԿՀ-ի նախաձեռնությամբ արդեն իսկ սկսվել է էլեկտրաէներգետիկական համակարգի սակագների վերանայման գործընթացը և մինչև տարվա ավարտը վերը նշված ենթակետերով սահմանված աշխատանքների կատարումը և մեկնարկած սակագների վերանայման գործընթացի շրջանակում դրանցով նախատեսված մոտեցումները հաշվի առնելն արդեն իրատեսական չէ, ուստի, առաջարկվում է մեկ տարով երկարաձգել 11.1.2, 11.2.2, 11.3.2, 11.4.2, 11.5.2 ենթակետերով սահմանված միջոցառումների կատարման ժամկետները։

	Կարգավորման նպատակը

	Նախագծով առաջարկվող փոփոխությունները կսահմանեն միջոցառումների կատարման իրատեսական ժամկետներ, որոնք էլ հնարավորություն կտան ծրագիր-ժամանակացույցի իրականացումն ապահովել սահմանված ժամկետում: 

	Նախագծի մշակման գործընթացում ներգրավված ինստիտուտները և անձինք

	Տարածքային կառավարման և ենթակառուցվածքների նախարարություն 

	Ակնկալվող արդյունքը

	Կառավարության որոշման ընդունմամբ կսահմանվեն ծրագիր-ժամանակացույցի միջոցառումների իրակականացման իրատեսական ժամկետներ, ինչով էլ կապահովվի Հայաստանի Հանրապետության էներգետիկայի բնագավառի զարգացման ռազմավարական ծրագրի (մինչև 2040 թվականը) ժամանակին կատարումը:

	Տեղեկատվություն լրացուցիչ ֆինանսական միջոցների անհրաժեշտության, պետական բյուջեում եկամուտներում և ծախսերում սպասվելիք փոփոխությունների մասին

	«Հայաստանի Հանրապետության կառավարության 2021 թվականի հունվարի 14–ի N 48-Լ որոշման մեջ փոփոխություններ կատարելու մասին» Հայաստանի Հանրապետության կառավարության որոշման նախագծի ընդունմամբ լրացուցիչ ֆինանսական միջոցների անհրաժեշտություն չի առաջանում, պետական բյուջեում եկամուտների և ծախսերի ավելացում կամ նվազեցում չի նախատեսվում։

	Նախագծի կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ

	«Հայաստանի Հանրապետության կառավարության 2021 թվականի հունվարի 14–ի N 48-Լ որոշման մեջ փոփոխություններ կատարելու մասին» Հայաստանի Հանրապետության կառավարության որոշման նախագիծը չի բխում Հայաստանի վերափոխման ռազմավարություն 2050, Կառավարության 2021-2026թթ. ծրագիր, Հայաստանի Հանրապետության էներգետիկայի բնագավառի զարգացման ռազմավարական ծրագիր մինչև 2040 թվականը և այլ ռազմավարական փաստաթղթերից:

